
BUXGALTERIYA HISOBINING PAYDO BOʻLISHI 
VA RIVOJLANISHI HISOB SIYOSATINING 
SHAKLLANISHIDA ASOS SIFATIDA

Abduvaxidov Farxod Tuychiyevich
Toshkent davlat iqtisodiyot universiteti
Buxgalteriya hisobi kafedrasi professori
E-mail: fabduvaxidov206@gmail.com

Annotatsiya. Mazkur maqolada buxgalteriya hisobining paydo bo‘lishi va rivojlanish bosqichlari bilan bog‘liq masalalar 
atroflicha tadqiq etildi. Ushbu masalalar bo‘yicha iqtisodchi olimlar va soha xodimlarining yondashuvlari davrlararo 
tahlil etilib, buxgalteriya hisobi fan sifatida shakllanishidan tortib, bugungi kundagi holati tahlil qilindi. Natijada, raqamli 
iqtisodiyotni rivojlantirish zarurati bilan bog‘liq holda buxgalteriya hisobini isloh qilish bosqichlari tadqiq etildi. Ayniqsa, 
buxgalteriya hisobining moliyaviy hisobotning xalqaro standartlariga uyg‘unlashtirilishi va rivojlanishi hisob siyosatini to‘g‘ri 
shakllantirishni taqozo etganligi asoslandi. Bunda muallif tomonidan hisob siyosatining uslubiy asoslarini takomillashtirish 
bo‘yicha taklif va tavsiyalar berildi.

Kalit soʻzlar: oddiy buxgalteriya hisobi, ikkiyoqlama yozuv, inventar hisobi, hisob siyosati, milliy standart, xalqaro standartlar.
Abstract. This article comprehensively examines issues related to the emergence and stages of development of accounting. 
The approaches of economists and industry specialists on these issues were analyzed in an intertemporal context, and 
the development of accounting from its formation as a science to its current state was studied. As a result, the stages 
of accounting reform associated with the need to develop the digital economy were investigated. In particular, it was 
substantiated that the harmonization and development of accounting in accordance with international financial reporting 
standards require the proper formation of accounting policy. In this regard, the author proposed recommendations for 
improving the methodological foundations of accounting policy.

Key words: simple accounting, double-entry bookkeeping, inventory accounting, accounting policy, national standard, 
international standards.
Аннотация. В данной статье всесторонне исследованы вопросы, связанные с возникновением и этапами развития 
бухгалтерского учета. Подходы экономистов и специалистов отрасли по данным вопросам проанализированы 
в межвременном аспекте, а также исследовано развитие бухгалтерского учета от его становления как науки до 
современного состояния. В результате были изучены этапы реформирования бухгалтерского учета в условиях 
необходимости развития цифровой экономики. Особое внимание уделено обоснованию того, что гармонизация 
бухгалтерского учета с международными стандартами финансовой отчетности и его развитие требуют правильного 
формирования учетной политики. В работе также представлены предложения и рекомендации автора по 
совершенствованию методологических основ учетной политики.

Ключевые слова: простой бухгалтерский учет, двойная запись, инвентарный учет, учетная политика, национальный 
стандарт, международные стандарты.

K I R I S H
Buxgalteriya hisobining paydo bo‘lishi va rivojlanish bosqichlari hamda hisob siyosatini shakllantirish 

masalalari ko‘pchilik iqtisodchi olimlar hamda soha xodimlarining e’tiborini tortgan. Ayniqsa, buxgalteriya 
hisobining rivojlanishi hisob siyosatini shakllantirishda asos bo‘lib xizmat qiladi. Buxgalteriya hisobining 

rivojlanib borishi moliyaviy hisobotning xalqaro standartlariga uyg‘unlashtirishni talab qildi. Bu o‘z navbatida, 
ushbu standartlarni qabul qilgan davlatlarda hisob siyosatiga bo‘lgan talabni oshirdi. Hisob siyosati har bir 
tashkilotda buxgalteriya hisobini yuritish va moliyaviy hisobotlarni tuzishni tartibga soluvchi hujjatlar majmuini o‘z 
ichiga mujassamlashtirishi ko‘pchilik iqtisodchi olimlar va soha xodimlarining e’tiborini tortmoqda. Shu boisdan, 
mazkur maqolaning maqsadi buxgalteriya hisobining paydo bo‘lishi va rivojlanish bosqichlari manbalarining 
raqamli iqtisodiyot sharoitida hisob siyosatini shakllantirishga ta’sirini tadqiq etib, ularni takomillashtirish 
yuzasidan ilmiy-nazariy va amaliy ahamiyatga ega taklif hamda tavsiyalar ishlab chiqishdan iborat. Ushbu 
maqsaddan kelib chiqib, quyidagi vazifalar: buxgalteriya hisobining paydo bo‘lishi va evolyutsiyasini, Rossiya 
Federatsiyasida buxgalteriya hisobining rivojlanish davrlarini, O‘zbekistonda buxgalteriya hisobini me’yoriy-
huquqiy tartibga solish bosqichlarini tahlil qilish asosida hisob siyosatini ishlab chiqishda buxgalteriya hisobi 
predmetlari asosiy manba sifatida ekanligini ilmiy-nazariy va amaliy jihatdan asoslashdan iborat.

M A V Z U G A  O I D  A D A B I Y O T L A R  S H A R H I
Buxgalteriya hisobining paydo bo‘lishi va rivojlanish bosqichlari hamda hisob siyosatini shakllantirish 

masalalari ko‘pchilik iqtisodchi olimlar hamda soha xodimlarining e’tiborini tortgan. Ushbu masalalar MDH va 
mamlakatimiz iqtisodchi olimlari, xususan, G. P. Radionova (2018), Ya. V. Sokolov (1996), A. P. Alborov (2012), 
A. V. Sharonov (2012), V. G. Getman (2014), A. K. Ibragimov, Z. T. Mamatov (2005), Qurbanbaev J. E. (2026) 
kabilarning o‘quv adabiyotlari hamda ilmiy ishlarida o‘z ifodasini topgan.

T A D Q I Q O T  M E T O D O L O G I YA S I
Buxgalteriya hisobining paydo bo‘lishi va rivojlanishi bosqichlarini atroflicha tadqiq etish hamda bugungi 

kunda moliyaviy hisobotni xalqaro standartlarga uyg‘unlashtirish va takomillashtirish jarayonida hisob siyosatini 
shakllantirish masalalarini ilmiy asoslab berish bilan izohlanadi. Tadqiqot davomida mantiqiy fikrlash, tahlil va 
sintez, monografik kuzatuv, tizimli yondashuv usullaridan foydalanilgan.

T A H L I L  V A  N A T I J A L A R
Iqtisodiy adabiyotlarni oʻrganish va tadqiq etish hisobchilik tizimining asta-sekin va noaniq tarzda paydo 

boʻlganligidan dalolat beradi. Buxgalteriya hisobining shakllanishi deyarli olti ming yil oldin, miloddan avvalgi 
IV asrga toʻgʻri kelib, insoniyatning iqtisodiy faoliyatiga boʻlgan ehtiyoj bilan bogʻliq boʻlgan. Miloddan avvalgi 
3600-yillarda iqtisodiy munosabatlar toshlardagi belgilar orqali, miloddan avvalgi 3200-yildan boshlab esa sopol 
taxtachalarda hisob yuritilgan. Bu davrda Qadimgi Misrda (miloddan avvalgi 3400–2980-yillar) xoʻjalik faoliyati 
natijalari papiruslarda qayd etilib, har ikki yilda bir marta barcha koʻchar va koʻchmas mulklar inventarizatsiyasi 
oʻtkazilgan va keyinchalik joriy inventarizatsiya bilan almashtirilgan.

Qadimgi Gretsiyada hisob-kitob taxtachalarda olib borilgan. Hisob-kitob toʻlovlari joriy etilib, davriy ommaviy 
hisobot berilgan. Buxgalter va taftishchi bir-biridan farqlangan. Iqtisodiy adabiyotlar va manbalarni oʻrganish 
natijasida buxgalteriya hisobining tarixiy rivojlanish bosqichlariga nazar tashlaymiz (1-jadval).

1-jadval. Buxgalteriya hisobining paydo boʻlishi va evolyutsiyasi [1]

№ Vaqt davrlari Buxgalteriya hisobining paydo boʻlishi uchun zarur shartlar Hisob shakli

1

Qadimgi dunyo 
(miloddan 6 ming 
yillar avval — 
miloddan 500-yillar 
avval

Boshqaruv va ishlab chiqarish hisobining kelib chiqishi;
Skladda zaxiralarni saqlashda moddiy javobgar shaxslarni 
hisobdorligi (Qadimgi Misr, Vavilion, Hindiston, Xitoy);
Hisob-kitob operatsiyalari faqat don shaklidagi jamgʻarmalar sifatida 
hisobga olindi - (Vavilion).

Oddiy 
buxgalteriya 
hisobi

Faqat moddiy qiymatlarning qoldiqlarini tuzatish (Qadimgi Misr) Inventar hisob

2
Antik davr (Miloddan 
avvalgi 500-yillar – 
Milodiy 476-yil)

Rejalashtirish, meʼyorlash va nazorat qilish elementlari bilan ishlab 
chiqarish hisobi paydo boʻlgan (Qadimgi Gretsiya, Qadimgi Rim);
Hisob obyekti pul. Birinchi pulning paydo boʻlishi (Qadimgi Gretsiya);
Pul, obyekt sifatida, hisob-kitoblarni hisobga olgan holda 
birlashtirilgan. Bank ishining paydo boʻlishi (Rim Gretsiyani zabt etdi).

Davlat va bank 
hisobi

3 Oʻrta asrlarda (476-
1492 yy)

Buxgalteriya hisobi yordamida tizimli ishlab chiqarish hisobiga amaliy 
ehtiyojni shakllantirish (Angliya, Italiya);
Xarajatlar maʼlumotlarini oʻz ichiga olgan birinchi foyda va zarar 
hisobotining paydo boʻlishi

Kameral va oddiy 
buxgalteriya

4 Yangi vaqt
(1492-1750 yy)

Italiyada ish haqini tarkibiy boʻlinmalar tomonidan hisobga olish 
gʻoyasining paydo boʻlishi (A.di Piyetro);
Buxgalteriya kitoblari, shu jumladan, xarajatlarni hisobga olish uchun 
kitoblar yuridik kuchga ega boʻla boshladi;
Koʻchmas mulkning amortizatsiyasi, mahsulot tannarxi 
tushunchalarini hisob amaliyotiga joriy etish;
Ishlab chiqarish hisobini rivojlanishi (Rossiya)

Ikki tomonlama 
buxgalteriya 
hisobi

5 Sanoatlashgan davr 
(1750-1920 yy)

Fransiyada klassik tashkilot nazariyasi rivojlanishi (A.Fayol, Dj.D.Lizin 
i dr.);
AQSHda “direktkosting” taʼlimotining rivojlanishi (D.Xarrison);
“Direktkosting” tizimining paydo boʻlishi (G.Emerson);
Ural metallurgiya zavodlarida qoʻllaniladigan amaliy hisob usullarini 
ishlab chiqish (V.Gennin), uning gʻoyalari javobgarlik markazlari 
boʻyicha xarajatlar, xarajatlar va daromadlar hisobini yaratish uchun 
asos boʻlib xizmat qildi.

Ikki tomonlama 
buxgalteriya 
hisobi (ishlab 
chiqarish va 
buxgalteriya 
hisobi)

Manbalarga nazar tashlar ekanmiz, Qadimgi Vavilonning yutuqlaridan biri buxgalterlar tomonidan shartli 
birliklardan (kishi/kuni) keng foydalanilganidir. Bu natijada sintetik hisob (qaydnoma, don) va analitik hisobning 
(bugʻdoy, guruch) paydo boʻlishiga olib keldi. Hisobotlar turli davrlar, yaʼni oy, yil, bir necha yil boʻyicha tuzilgan.

1250–1350-yillar atrofida iqtisodiy oʻsish va kapitalistik munosabatlarning paydo boʻlishi, kreditning 
rivojlanishi hamda firmalarning paydo boʻlishi ikkiyoqlama (ikki tomonlama buxgalteriya hisobi) yozuv tizimining 
paydo boʻlishiga olib keldi. Uning muallifi italiyalik Luca Pacioli hisoblanadi (1445–1515).

Luca Pacioli oʻzining “Schetlar va yozuvlar toʻgʻrisida” nomli oʻn birinchi risolasida ikkiyoqlama yozuvga 
nazariy asos berdi va undan oldin mavjud boʻlgan buxgalteriya amaliyotini umumlashtirdi. U buxgalteriya 
hisobining maqsadini shakllantirdi, har bir operatsiyada qarzdor (debitor) va qarz beruvchini (kreditor) aniqladi. 
U boshqaruv maqsadlariga bogʻliq boʻlgan schetlar rejasining shartliligi masalasini koʻtardi. Luca Pacioli 
buxgalteriya hisobi metodologiyasining boshqa elementlari qatorida inventarizatsiya, baholash, hisob va 
balansni tavsiflab berdi.

Zamonaviy jahon hamjamiyati bu italiyalikni zamonaviy buxgalteriya hisobining otasi deb biladi, garchi 
koʻplab tarixchilar boshqacha fikrda boʻlsalar ham. Hatto xalqaro buxgalteriya kuni ham 10-noyabrda 
nishonlanadi, shuningdek, Luca Pacioli asari nashr etilgan kun sifatida ham eʼtirof etiladi.

Iqtisodiy manbalarda ilmiy fikrning rivojlanishi XIX asrning ikkinchi yarmi — XX asrning boshlariga toʻgʻri 
kelib, buxgalteriya hisobining fan sifatida vujudga kelishi va rivojlanishiga sabab boʻldi. Bu davrlarda buxgalteriya 
hisobi nazariyalari va nazariy istiqbollari faol rivojlanib bordi, bu esa buxgalteriya hisobi elementlarini yangicha 
izohlash imkonini berdi. Yirik sanoat vujudga keldi, transport rivojlandi, jahon savdosi oʻsdi, qimmatli qogʻozlar 
bozori paydo boʻldi, buxgalteriya qonunchiligi shakllana boshladi, birinchi kompyuterlar paydo boʻldi. Ushbu 
davrlarda buxgalteriya hisobining rivojlanishi diqqatga sazovor boʻldi.

XIX asrning birinchi yarmida Rossiyaning buxgalteriya hisobi hayotiga rus hisobining birinchi tamoyillari 
kirib keldi: davlat mamlakatdagi barcha mulkning yagona egasi hisoblanadi. Rossiya buxgalteriya hisobi 
tamoyillariga oʻz anʼanalari, milliy psixologiyasi va ijtimoiy-iqtisodiy vaziyat taʼsir koʻrsatdi. Krepostnoy huquqning 
bekor qilinishi va Pyotr Ining amalga oshirayotgan islohotlari xoʻjalik hisobiga maʼlum darajada taʼsir koʻrsatdi va 
Rossiyada buxgalteriya tafakkuriga kuchli turtki boʻldi (2-jadval).

2-jadval. Rossiya Federatsiyasida buxgalteriya hisobini rivojlanish davrlari [1]

№ Vaqt davrlari Buxgalteriya hisobining paydo boʻlishi uchun zarur sharoitlar

1

XVII-asr oxirigacha 
tovar-pul 
munosabatlarining 
paydo boʻlishi

xoʻjalik hayoti dalillarini hisobga olish registrlarida muntazam va xronologik yozuvlar tarzida 
qayd etish;
manufakturali ishlab chiqarish;
natural ayirboshlash va tovar-pul munosabatlarining birga mavjud boʻlishi;
ikki yoqlama yozuv usulidan keng foydalanish.

2 XVII-asr oxiri- XVIII- 
asr oxiri

ishlab chiqarish sohasidagi oʻzgartirish - mashina texnologik bazisiga oʻtish;
xoʻjalik operatsiyalarining turli shakllarini rivojlantirish va savdo, moliyaviy va boshqa 
operatsiyalar hajmini oshirish

3 XVIII -asr oxiri- XIX- 
asr oxiri

sanoat va savdoni rivojlantirish;
moliyaviy qimmatli qogʻozlar bozorlarining paydo boʻlishi;
schetlarni qoʻllash nazariyasining paydo boʻlishi.

4 XIX-asr oxiri- XX- asr 
boshi buxgalterlik ishining ilmiy bilimlar sohasi sifatida shakllanish davri

5 XX-asrning boshlari 
— hozirgi kungacha

xoʻjalik yurituvchi subyektning mulkiy va huquqiy  tamoyillari nizomini ishlab chiqish;
buxgalteriya hisobi va hisoboti tizimini davlat tomonidan tartibga solishni kengaytirish;
buxgalteriya hisobi va auditning xalqaro standartlarini ishlab chiqish va joriy etish

Shunday qilib, 1912-yilda Belgiyadagi Buxgalteriya Kongressi Rossiya buxgalteriya hisobini butun dunyo 
boʻylab oʻrganishni tavsiya qildi. A. P. Rudanovskiy rus buxgalteri boʻlib, “balansni normalash” konsepsiyasini 
kiritdi va “fond”, “sotish” hamda boshqa tushunchalar boʻyicha bir qator gʻoyalarni ishlab chiqdi. Shuningdek, 
buxgalteriya hisobi nazariyasining rivojlanishiga hissa qoʻshgan koʻplab olimlar qatoriga I. P. Shmelev,  
I. F. Valiskiy, S. F. Ivanova, L. I. Gomberg va boshqalarni kiritishimiz mumkin.

Buyuk Oktyabr Sotsialistik inqilobi ulkan ijtimoiy-iqtisodiy oʻzgarishlar orqali buxgalteriya hisobining 
rivojlanishiga taʼsir koʻrsatdi. Bu rivojlanish bir necha bosqichda sodir boʻldi va bu davr 1917–1992-yillarga 
toʻgʻri keladi. 1-bosqich (1917–1921) iqtisodiyotni barqarorlashtirish va kommunistik jamiyatni shakllantirishga 
urinishlar (harbiy kommunizm). Anʼanaviy buxgalteriya usullarini yangi boshqaruv tizimiga moslashtirish va 
yangi buxgalteriya hisoblagichlarini yaratish jarayoni; 2-bosqich (1921–1929) yangi iqtisodiy siyosatni (YAIS) 
joriy etish va anʼanaviy buxgalteriya tizimini tiklash; 3-bosqich (1929–1953) sotsialistik iqtisodiy tuzilmaning 
qurilishi va belgilangan buxgalteriya prinsiplarini qayta koʻrib chiqish; 4-bosqich (1953–1984) ishlab chiqarish 
hisobini takomillashtirish, uning tashkiliy tuzilmalarini tahlil qilish va mexanizatsiyalashgan iqtisodiy axborotni 
qayta ishlash; 5-bosqich (1984–1992) mamlakatdagi barcha ijtimoiy-iqtisodiy munosabatlarni qayta qurish 
va buxgalteriya tizimini mos ravishda moslashtirish; 6-bosqich (1992-hozirgi davrgacha) zamonaviy bozor 
munosabatlarini shakllantirish va yangi iqtisodiy sharoitlarga mos keladigan klassik buxgalteriya tamoyillarini 
tiklash. Rossiya buxgalteriya hisobining MHXSga oʻtishi bilan izohlanadi.

Birinchi bosqichdan to hozirgi kungacha iqtisodiy siyosatda oʻzini koʻrsatgan olimlar A. M. Galagan, S. F. 
Glebov, A. V. Chayanov, I. R. Nikolayev, A. A. Afanasev, N. N. Ivanov va boshqalar hisoblanadi.

1950-yillarning oʻrtalarida avtomatlashtirilgan buxgalteriya hisobi orqali iqtisodiy axborotni qayta ishlashni 
mexanizatsiyalash yoʻlida kuchli turtki boʻldi. V. I. Isakov mashina hisobining yetakchi tarafdori edi. U buxgalteriya 
hisobining elektron-jadvalli-perfokarta tizimini yaratdi va buxgalteriya hisobini kompleks mexanizatsiyalash 
hamda avtomatlashtirish nazariyasini ishlab chiqdi. Keyingi 1970–1980-yillarda buxgalteriya hisobi sohasida 
sovet ish yuritishining rivojlanishi kuzatildi, bu esa Rossiya Federatsiyasining zamonaviy buxgalteriya ishini 
shakllantirishga zamin yaratdi.

Sovet Ittifoqining parchalanishidan soʻng yagona sovet buxgalteriya tizimi qulab tushdi va buxgalteriya 
mutaxassislarining kasbiy tayyorgarligi darajasi pasayib ketdi.

1991-yilda buxgalteriya hisobida tub oʻzgarishlar roʻy berdi: yangi buxgalteriya hisobi schetlar rejasini 
nashr etish, moliyaviy hisobotlarning yangi toʻplamini yaratish, buxgalteriya hisobi va auditini tartibga solish 
hamda metodologiyasida oʻzgarishlar amalga oshirildi. 1992-yil yanvar oyidan boshlab hisobda yangi Moliya-
xoʻjalik faoliyati buxgalteriya hisobi hisobvaraqlari rejasi qoʻllanila boshlandi, keyinchalik u qayta ishlanib, yangi 
hisobvaraqlar rejasi “Tashkilotlarning moliya-xoʻjalik faoliyati buxgalteriya hisobi hisobvaraqlari rejasini va uni 
qoʻllash boʻyicha yoʻriqnomani tasdiqlash toʻgʻrisida”gi buyruq bilan tasdiqlandi [2]. Yangi hisoblar rejasining 
qabul qilinishi oʻtgan bozor islohotlari munosabati bilan moliyaviy hisobotning xalqaro standartlariga (MHXS) 
yaqinlashtirishda muhim ahamiyat kasb etdi.

Rossiya buxgalteriya hisobining asosiy meʼyoriy hujjati — “Rossiya Federatsiyasida buxgalteriya hisobi 
va hisoboti boʻyicha Nizom” tasdiqlandi [3]. Shu davrda Rossiyada hisob-kitob inqilobi yuz berdi. 1994-yilda 
“Korxonaning hisob siyosati” (BHN 1/94) tasdiqlandi [4]. Hozirgi vaqtda u qayta ishlangan va “Tashkilotning 
hisob siyosati” (BHN 1/2008) [5] nomini olgan.

1991-yilda Sovet Ittifoqining parchalanishidan soʻng Oʻzbekistonning mustaqilligi eʼlon qilinishi 
mamlakatimizni mustaqil boshqarish hamda uni rivojlantirishning dolzarb masalalaridan biriga aylandi. 
Oʻzbekiston mustaqillikka erishgandan keyin ham 2002-yilgacha Rossiya Federatsiyasida amal qilgan schetlar 
tizimidan foydalanildi va ushbu buxgalteriya hisobi sohasida Rossiyada qoʻllanilgan schyotlar rejasidan asta-
sekin voz kechildi. Natijada buxgalteriya hisobi tizimini rivojlantirish maqsadida qonuniy-meʼyoriy hujjatlarni 
ishlab chiqish va ularni tasdiqlash boʻyicha qator ishlar amalga oshirildi (1-rasm).

Buxgalteriya hisobini rivojlantirish bosqichlari

1-bosqich
Mahsulot (ishlar, xizmatlar)ni ishlab chiqarish va sotish xarajat-

lari tarkibi hamda moliyaviy natijalarni shakllantirish tartibi to'g'risidagi 
Nizom (01.01.1995y) 05.02.1999 yilda O'zR VM 54-son qarori bilan 

MHXSga mvofiq, takomillashtirilgan

2-bosqich 
Buxgalteriya hisobi to'g'risidagi qonunni qabul qilinishi (30.08.1996).

Yangi tahrir (13.04.2016y) 

3-bosqich 
Moliyaviy hisobotni tayyorlash va taqdim etish uchun kontseptual 

asos (O'zR AV ro'yxat raqami 475, 14.08.1998 yil).
Yangi tahrir (O'zR AV ro'yxat raqami 3530, 12.07.2024yil)

4-bosqich
1-son BHMS "Hisob siyosati va moliyaviy hisobot" (O'zR AV ro'yxat raqami 

474, 1998 yil 14 avgust)
Yangi tahrir (O'zR AV ro'yxat raqami 3544, 14.06.2024 yil)

5-bosqich 
21-son BHMS “Xo'jalik yurituvchi sub'ektlarning moliya-xo'jalikfaoliyati 

buxgalteriya hisobi hisobvaraqlar rejasi va uni qo'llash bo'yicha yo'riqnoma” 
(O'zR AV ro'yxat raqami 930, 01.06.2000 yil)

6- Bosqich
Moliyaviy hisobot shakllarini to'ldirish bo'yicha Qoidalar (O'zR AV ro'yxat 

raqami 1117, 07.02.2002 yil).
2024 yildan 1-son BHMS ga qo'shib yuborildi

7-bosqich (1998-2002)
Buxgalteriya hisobining milliy standartlari ishlab chiqildi

Asosiy qismi 2024 yilda yangidan tahrir qilindi

8-bosqich
O'zR MVning tarmoq va sohalarga oid me'yoriy hujjatlari 

1-rasm. Oʻzbekistonda buxgalteriya hisobini meʼyoriy-huquqiy tartibga solish bosqichlari1

2000-yillar boshidan USAID dasturi orqali Oʻzbekistonda buxgalteriya hisobini xalqaro standartlarga 
yaqinlashtirish jarayoni amalga oshirildi. Buxgalteriya hisobining milliy standartlari 2002-yildan boshlab 
amaliyotga joriy etildi. Xususan, 21-son BHMS “Xoʻjalik yurituvchi subyektlarning moliya-xoʻjalik faoliyati 
buxgalteriya hisobi hisobvaraqlar rejasi va uni qoʻllash boʻyicha yoʻriqnoma” [6] tasdiqlandi va 01.01.2002-
yildan boshlab xoʻjalik yurituvchi subyektlar Rossiya schyotlar rejasi oʻrniga milliy schyotlar rejasi asosida hisob 
yuritishni boshladi. 2002–2005-yillar davomida USAID dasturi orqali buxgalteriya hisobi va audit sohasida 
xalqaro standartlar asosida oʻquv kurslari tashkil etildi. 2010-yillardan keyin IFRS boʻyicha chuqur oʻquv 
dasturlari va treninglar kengaytirildi.

2016-yilda buxgalteriya hisobi toʻgʻrisidagi qonunning qayta koʻrib chiqilishi va tahrir qilinishi qonunosti 
meʼyoriy hujjatlarni ham tahrir etish talabini qoʻydi. Ayniqsa, 2020-yilga kelib Prezidentimizning 4611-son qarori 

1	  Muallif tomonidan tuzildi

qabul qilindi [7], unga muvofiq Oʻzbekistonda buxgalteriya hisobini yuritish va moliyaviy hisobotlarni tuzish 
uchun moliyaviy hisobotning xalqaro standartlari tan olindi [8] hamda tegishli tartibda roʻyxatga olindi. Ushbu 
qonuniy va meʼyoriy hujjatlarga muvofiq, Iqtisodiyot va moliya vazirligi tomonidan buxgalteriya hisobini yuritish 
va moliyaviy hisobotlarni tuzishga oid barcha meʼyoriy hujjatlar qayta koʻrib chiqildi hamda moliyaviy hisobotning 
xalqaro standartlariga uygʻunlashtirilib, Adliya vazirligidan qayta roʻyxatdan oʻtkazildi.

Buxgalteriya hisobining qonuniy va uslubiy asoslari takomillashtirib borilishi xalqaro standartlar talablari 
darajasida hisob siyosatini shakllantirishga ham jiddiy eʼtibor qaratishni taqozo etdi. Natijada tashkilot oʻz 
faoliyatini amalga oshirgandan boshlab 90 kun ichida hisob siyosatini ishlab chiqish va tasdiqlash talabi kiritildi. 
Uni tartibga solish uchun 1-son BHMS qayta ishlab chiqildi [9]. Bu standart dastlabki roʻyxatdan oʻtgan 1-son, 
3-son, 14-son va 15-son BHMSning jamlanmasini bitta standart oʻz ichiga olgan. Albatta, ushbu yangi 1-son 
BHMS amaliy ahamiyatga ega. Biroq ushbu standartni ishlab chiqishda yondashuvlarda buxgalteriya hisobining 
xalqaro standartlari talablariga uygʻunlashtirish eʼtiborga olinmaganligini koʻrish mumkin.

Fikrimizcha, har ikki hisob siyosatining taʼrifiga nazar tashlaydigan boʻlsak, BHMSda hisob siyosati deganda 
tashkilot rahbari tomonidan buxgalteriya hisobini yuritish va moliyaviy hisobot tuzish uchun qoʻllanadigan 
usullar, ularning prinsip va asoslari bilan birgalikdagi jamlanmasi tushuniladi.

BHXSda hisob siyosati — bu tashkilot tomonidan moliyaviy hisobotni tayyorlashda va taqdim etishda 
qoʻllanadigan muayyan tamoyillar, asoslar, umumqabul qilingan shartlar, qoidalar va amaliy yondashuvlardir 
[10], deb berilgan. 1-son BHMSda buxgalteriya hisobini yuritish va moliyaviy hisobot tuzish, 8-son BHXSda esa 
faqat moliyaviy hisobotni tayyorlash va taqdim etishga oid jumlalarni koʻrishimiz mumkin. Bu standartlarning 
amaliy ahamiyati yuzasidan iqtisodiy manbalarda turli fikr-mulohazalar berilgan.

X U L O S A  V A  T A K L I F L A R .
Shunday qilib, yuqoridagi ilmiy qarashlar va yondashuvlarni oʻrganish hamda tadqiq etish natijasida muallif 

tomonidan quyidagicha xulosalarga kelindi:
•	 buxgalteriya hisobining paydo boʻlishi va rivojlanish bosqichlari boʻyicha iqtisodchi olimlarning tadqiqot 

natijalari oʻrganildi hamda tahlil qilindi; 
•	 hisob siyosatining shakllanishida buxgalteriya hisobining paydo boʻlishi va rivojlanishi birlamchi manba 

ekanligi asoslandi; 
•	 Oʻzbekistonda buxgalteriya hisobining rivojlanish evolyutsiyasi Rossiya Federatsiyasi va Xalqaro 

buxgalterlar federatsiyasi tomonidan ishlab chiqilgan qonuniy-meʼyoriy hujjatlar manbasi asosida 
rivojlantirilganligi asoslandi; 

•	 amaldagi 1-son BHMSni 2 ga ajratib, 1-son BHMSni “Moliyaviy hisobotni taqdim etish” nomi bilan 
ifodalash hamda hozirgi kunda oʻz kuchini yoʻqotgan 3-sonli “Moliyaviy natijalar toʻgʻrisidagi hisobot” BHMS 
(OʻzR AV roʻyxat raqami 484, 27.08.1998-yil. Hujjat kuchini yoʻqotgan 01.01.2025) oʻrniga 3-son “Hisob 
siyosati, hisob baholaridagi oʻzgarishlar va xatolar” BHMS deb nomlash oʻrinli boʻlar edi. Chunki amaldagi 
1-son BHMSda asosiy masala moliyaviy hisobotni taqdim etish boʻlib, unda hisobot shakllariga koʻproq eʼtibor 
qaratilganligini koʻrish mumkin; 

•	 1-sonli “Moliyaviy hisobotni taqdim etish va hisob siyosati” BXMS (OʻzR AV roʻyxat raqami 3544, 
06.08.2024-yil) nomini 1-sonli “Moliyaviy hisobotni taqdim etish” BXMS deb nomlash oʻrinli deb hisoblaymiz; 

•	 3-son “Hisob siyosati, hisob baholaridagi oʻzgarishlar va xatolar” BHMS 8-son BHXS “Hisob siyosati, 
hisob baholaridagi oʻzgarishlar va xatolar” nomiga uygʻunlashgan boʻlib, uning mazmunini yanada oydinlashtirish 
talab qilinadi.

